
Trivnaðarmálaráðið  


Løgtingsins Fíggjarnevnd

E. Jalsgøta 6

100  Tórshavn

Viðvíkjandi spurningum til § 11. Familju- og heilsumál.

11.11.1.24. Familju- og heilsumálaráðið (Rakstrarjáttan) 

Starvsfólkatalið minkar við 7 fólkum, sum verða flutt til Landssjúkrahúsið, Heimarøktina, Serforsorgina og Almannastovuna. Játtanin hækkar kortini til bæði stýrini við 1,108 mió kr. Frágreiðing ynskist.

Svar:

Økingin av játtanini til Familju- og heilsumálaráðið og Almannamálaráðið kemst av eini framskriving av givnum eykajáttunum í verandi fíggjarári á 750 tkr.: vanlig lønarframskriving, 3%, 415 tkr., setan av nýggjum aðalstjóra til Almannamálaráðið 600 tkr., keyp av nýggjari journalskipan til bæði ráðini 500 tkr., keyp av heimasíðu til bæði ráðini 300 tkr., gerð av nýggjari forsorgarlóg á almannaøkinum og setan av leiðara til KT-økið. Harumframt er neyðugt at seta nýggjan fulltrúa.  

Tey 7 fólkini, sum flutt eru út til stovnarnar, sita í dag burturav og arbeiða við lønum fyri stovnarnar. Tí er avgerð tikin um at flyta tey úr ráðnum til stovnarnar. 

Í dag arbeiða sum er 5 fulltrúar á familju- og heilsuøkinum umframt ein pedagogur, sum burturav ráðgevir, vegleiðir og hevur eftirlit við kommununum, sambært dagstovnalógini. Meginparturin av hinum starvsfólkunum arbeiða við starvsfólkamálum (2 fólk) og fyrisiting, t.e. skrivarar, bókhaldsfólk, móttøkan og IT (8 fólk).

Nógvar stórar uppgávur eru fyri framman. Nýggj lóggáva skal gerast innan sjúkrakassaøkið, psykiatriøkið, skúlalæknaøkið og møguliga heilsusystraskipanina. Størri broytingar eru neyðugar innan m.a. granskingarøkið, sjúkrahúsøkið, kommunulæknaøkið og íbúðarøkið.

Ætlanin er at fara í gongd við at orða ein heilsupolitik komandi ár, so játtanin, sum sett er av til heilsuøkið, verður nýtt á bestan hátt til gagns fyri borgaran. Eisini er ætlanin er leggja stóran dent á fyribyrging. Eins og í øðrum norðanlondum hevur fyribyrging stóran týdning, og neyðugt verður at seta fólk til at orða eina fyribyrgingar- og fólkaheilsuætlan fyri nøkur ár fram. 

Íbúðarmál hava ikki havt nakran góðan í nógv ár. Neyðugt verður at leggja størri orku í hetta økið, bæði tá hugsað verður um sjálvan Húsalánsgrunnin og eisini íbúðarmál sum heild. Ætlan er eisini at hava umsitingina av leigulógini í familju- og heilsumálaráðnum, og hevur landsstýrismaðurin heitt á løgmann um at flyta hetta økið frá vinnumálum til familjumál (íbúðarmál).

Neyðugt verður eisini at gera eitt miðvíst arbeiði innan ta primeru tænastuna, serliga kommunulæknaøkið og skúlalæknaøkið.

Ætlanin er eisini at fara undir at yvirtaka heilsuøkið skjótast tilber. Landslæknaembætið er danskt, so um økið skal yvirtakast, má eitt miðvíst arbeiði gerast frammanundan. Eisini verða tað í dag bert givnar danskar løggildingar. Hetta má eisini broytast, tá økið verður yvirtikið. Tað eru umleið 10 tílíkar lógir í dag.

Neyðugt verður eisini at fáa betur hagtøl á økinum. Innan alt heilsuverkið eru nógv hagtøl, men hesi hava ongan góðan, og neyðugt verður at fáa hesi samskipað.

11.20.2.01. Sjúkrakassar
 Hví eru so stórir ójavnar í tølunum frá roknskapunum 2000 og 2001 og játtanini 2002 og 2003?

Svar:

Tað, at so stórir ójavnar eru í roknskapartølunum fyri sjúkrakassarnar í fíggjarárinum 2000 og 2001 kemst av, at tíðaravmarkingarligu skrásetingarnar fram til 2001 hava verið skeivar. Hetta varð rættað í 2001 og viðførdi tað, at 3. og 4. akontogjald, sum árini frammanundan hava verið rindað eftirfylgjandi ár, blivu rindaði í inniverandi ári. Sostatt eru 6 ársfjórðingsgjøld goldin í fíggjarárinum 2001, og høvdu hesi við sær eina meirútreiðslu í 2001 uppá 15,8 mió kr.

Á fíggjarlógini fyri 2002 vórðu upprunaliga 26.647 tkr. settar av. Hetta er sambært sjúkrakassunum ikki nóg mikið til at dekka landskassans part av stuðlinum, m.a. tí útreiðslurnar til heilivág eru øktar, og tí at endurgjaldslutfallið hjá landskassanum er økt úr 26% upp í 30%. Tí varð ein eykajáttan uppá 2.250 tkr.  løgd fram í august 2002, soleiðis at samlaða játtani 2002 nú er 26.897 tkr. Hetta er sama upphædd, sum er avsett á FL 2003.

11.20.2.04. Kommunulæknaskipanin (Rakstrarjáttan)

Roknskapur 2001 vísir 4.108 tkr., játtan 2002 er 6.242 tkr. og  uppskotið 2003 6.610 tkr.

Hví hækkar játtanin so nógv í mun til roknskapin í 2001?

Svar:

Í roknskapinum fyri 2001 rindaðu kommunurnar ein part av útreiðslunum, 1.369 tkr., til kommunulæknaskipanina. Hesin kommunupartur er dottin burtur frá 2002 at rokna. Orsøkin til, at eitt ávíst avlop hevur verið á hesi høvuðskontu, er, at tað hevur verið ein trupuleiki at fáa øll kommunulæknastørvini sett. Peningur verður framvegis settur av, tí arbeitt verður framhaldandi við at fáa ósettu kommunulæknastørvini sett.

11.20.3.04. Landssjúkrahúsið (Rakstrarjáttan)
Í viðmerkingunum verður sagt, at útbúgving av kommunulæknum er byrjað í 2002. Undir 1. viðgerð varð sagt, at henda útbúgving hevur verið í nógv ár? Hvør hevur rætt, viðmerkingin í fíggjarlógin ella løgtingsmaðurin?

Svar:

Landssjúkrahúsið er og hevur í nógv ár verið útbúgvingarstað hjá yngru læknum, bæði hvat viðvíkur ”turnus” og introduktiónsstørvum. Turnustíðin er ein praktisk útbúgving, beint eftir at læknar hava lokið læknaprógv. Læknarnir skulu tá arbeiða 6 mánaðir á ávíkavist einari medisinskari deild og einari skurðdeild, umframt at teir eisini skulu arbeiða 6 mánaðir hjá kommunulækna. Harafturat eru einkult introduktiónsstørv, sum kunnu góðskrivast í serlæknaútbúgvingini. Frá 2002 er umframt omanfyrinevndu útbúgvingar eisini skipað soleiðis fyri, at kommunulæknaútbúgvingin er løgd í fastar rammur. Onkur kommunulækni hevur áður tikið útbúgvingina á Landssjúkrahúsinum, men frá 2002 eru útbúgvingarstørvini boðin út og komin í fastar rammur. Tað er Landssjúkrahúsið, sum saman við kommunulæknunum skipa fyri hesi útbúgving.

Starvsfólkatalið veksur frá 630,9 í 2002 til 650 í 2003, hví? Frágreiðing um starvsfólkatalið.

Svar:

Í eykajáttanarlógini fyri august 2002 varð játtað 1 starvsfólk til yngri læknastarv (kommunulæknaútbúgving).

Eftir at tær seinastu raðfestingarnar eru gjørdar, verða tað ætlandi 18 starvsfólk (ársverk) fleiri í 2003 enn 2002, sum tað framgongur av yvirlitinum.  


Ársverk

Psykiatrisku deildirnar
4

Lymfodemviðgerð
1

Kostráðgevi
1

IT-leiðari
1

Bioanalytikarar
3

Sterilcentralurin
1

Fulltrúi til fyrisitingina
1

Radiografur + yvirlækni
2

Starvsfólk frá Trivnaðarmálaráðnum
3

Eykajáttan 
1

Í alt
18

Víst verður til tekstin í fíggjarlógaruppskotinum viðvíkjandi eini nærri frágreiðing um hækkanina av starvsfólkunum.

11.20.3.08. Landssjúkrahúsið, útbygging (Løgujáttan)

Tørvurin á medicotekniskum útbúnaði er 44 mió kr, men tað eru bert avsettar 5 mió kr. til endamálið. Hvat er ætlanin við hesum?

Svar:

Orsøkin til, at upphæddin júst er 5 mió kr. er tann, at tað í 2003 ongin beinleiðis upphædd er sett av til tólútbúnað til nýbygningin. Sum ein loysn á hesum trupulleika eru 5 mió kr. tiknar frá høvuðskontoini fyri medicoteknisk tól, soleiðis at henda einans verður 3 mió kr. fyri 2003 í mun til 8 mió kr, sum ætlanin annars var at seta av. 

Eftir at tað nú er komið fram, at neyðugt er at keypa tólútbúnað fyri umleið 10 mió kr. komandi ár fyri at gera bygningin lidnan, er ætlanin at broyta fíggjarlógartekstin, soleiðis at tað kemur at standa, at 40 mió kr. verða settar av til útbyggingina og keyp av tólútbúnað í nýbygningin. Hetta merkir samstundis, at samsvarandi minni pengar verða til útbyggingina. Nær tann írestandi tólútbúnaðurin verður keyptur er treytað av, hvat verður játtað til endamálið framyvir.

Viðlíkahald

Viðlíkahaldsarbeiðið er roknað til at kosta 68 mió kr., men eingin peningur er settur av, hvat er ætlanin?

Svar:

Tað einasta, sum ætlanin er at seta av til viðlíkahald í 2003, liggur undir felagskontoini 11.11.1.32 og er henda upphædd 3,862 mió kr. Hetta merkir við øðrum orðum, at játtanin ikki bert skal nýtast til Landssjúkrahúsið, men allar stovnar undir heilsuøkinum. Hetta merkir sostatt, at tann parturin, sum Landssjúkrahúsið fær til endamálið, er ógvuliga avmarkaður, og kann bert nýtast til ein part av tí mest átrokandi viðlíkahaldinum. 

Í støðufrágreiðingini frá ár 2000 viðvíkjandi bygningunum hjá Landssjúkrahúsinum stendur millum annað, at danskar royndir vísa, at neyðugt er við eini viðlíkahaldsupphædd uppá 120-130 kr. pr. fermetur til árligt viðlíkahald. Út frá donsku tølunum varð mett, at bygningarnir hjá Landssjúkrahúsinum, tá ið teir einaferð eru umvældir, hava tørv á at verða viðlíkahildnir fyri umleið 4 mió kr. um árið. Áðrenn umvælingin er farin fram, vil tørvurin á viðlíkahaldi vera munandi størri, og tað er í hesum sambandi, at upphæddin uppá 68 mió kr. tey komandi árini er komin fram.

Hóast stóra tørvin er tað í uppskotinum til fíggjarlóg fyri 2003 eingin játtan, útyvir felagskontuna, avsett til viðlíkahald, sum víst á omanfyri. Við ongari játtan eru tað ei heldur lagdar nakrar ætlanir.  

11.20.3.10. Klaksvíkar sjúkrahús (Rakstrarjáttan)

Starvsfólkatalið hækkar við 5, hví? Frágreiðing um starvsfólkatalið.

Svar:

Tað hækkar vegna framskriving av eykajáttani frá februar í hesum fíggjarárinum. Broytingaruppskot til eykajáttanarlógina, frá táverandi fíggjarnevnd, varð samtykt. Játtað var at hækka játtanina til Klaksvíkar sjúkrahús við 2,8 mió kr., til ortopediskar skurðviðgerðir, harav 2 mió kr. til lønir.
11.20.3.20. Serviðgerð uttanlands (Rakstrarjáttan)

Hví hevur landsstýrismaðurin avgjørt at senda sjónveik til skurðviðgerð uttanlands? Hvar er heimildin, tí í somu viðmerkingum stendur, at yvirlæknar hava henda rætt?

Svar:

Avgerðin at senda nærsýnt til laseroperatión uttanlands kom, eftir at eygnalæknarnir á Landssjúkrahúsinum ynsktu eina útmelding frá landsstýrismanninum, orsakað av at tað føroyska sjúkrahúsverkið ikki áður hevur goldið fyri tílíka viðgerð. Í samráð við læknarnar á Landssjúkrahúsinum eru gjørdar nakrar leiðreglur fyri, hvørjir sjúklingar skulu hava hesa viðgerð bjóðaða, t.e sjúklingar við stórum sosialum handikappi ella við eini veikari sjón enn minus 8. Í dag eru umleið 25 sjúklingar, sum uppfylla hesar leiðreglur, meðan tað leggjast 2-3 sjúlkingar afturat á hvørjum ári.

Tað er soleiðis, at tað eru yvirlæknarnir, sum hava rættin til at avgera, hvørjir sjúklingar skulu sendast til hesa viðgerð, meðan tað er landsstýrismaðurin, sum hevur fíggjaligu ábyrgdina. Tí hevur landsstýrismaðurin í hesum føri valt at avmarkað talið av sjúklingum, sum hvørt ár fáa boðið hesa viðgerð til 12 operatiónir frá 2002-2006. Tað er so uppgávan hjá yvirlæknunum at raðfesta, hvørjir sjúklingar skulu sendast.

Hví eru bert settar 70 mió kr. av í 2003, tá vitandi er, at nýtslan í 2002 verður 80 mió kr.?

Svar:

Trivnaðarmálaráðið arbeiðir í løtuni við at broyta reglurnar viðvíkjandi serviðgerð uttanlands. M.a. verður arbeitt við at kanna, um viðgerðir kunnu flytast heim til Føroyar. Eisini er ætlanin at tátta kunngerðina viðvíkjandi fylgjarum. Harafturat verður arbeitt við at broyta reglurnar soleiðis, at samanhangur verður millum visitatiónsrætt og fíggjarligu ábyrgdina. Hetta eru neyðug tiltøk, um fíggjaræltanin komandi ár skal halda.

11.20.3.25. Hvíldarheimið Naina (Rakstrarjáttan)

Frágreiðing um ábyrgdarbýti millum land og kommunur. Frágreiðing um hvíldarheimið sum heild  ynskist.

Svar:

Hvíldarheimið "Naina" sum ber hetta navn eftir Nainu Scharlu Nielsen, er ein sjálvsognarstovnur, sum verður fyrisitin av einum stýri. Limir í stýrinum eru umboð fyri Trivnaðarmálaráðið, Tórshavnar býráð, Meginfelag sjúkrakassa Føroya, Kommunulæknafelag Føroya og ein, sum stýrið velur (í løtuni ein prestur).

Á Hvíldarheiminum er pláss fyri 25 sjúklingum. Heimið er ætlað sum hvíldar- og eftirbataheim. Innleggingartíðin er í mesta lagi 4 vikur ísenn. Tal av fulltíðarstørvum er 13.

Til raksturin av Hvíldarheiminum Naina í Tórshavn letur landskassin árliga rakstrarískoyti við játtan á fíggjarlógini. Ber heimið seg ikki við hesum ískoyti og øðrum inntøkum, eitt nú studningum frá kommunum og gjald frá sjúkrakøssum, verður hallið í fyrsta umfari goldið úr landskassanum og síðani býtt út á kommunurnar í mun til dagarnar, íbúgvarnir í viðkomandi kommunum hava verið í heiminum. Hevur kommuna latið beinleiðis studning, verður hesin tó mótroknaður. 

Hjálagdar eru viðtøkurnar fyri Naina.

11.20.4. Viðgerðarstovnar

11.20.4.02. Viðgerðarstovnurin Heilibrigdi (Rakstrarjáttan)

11.20.4.03. Viðgerðarstovnurin Blákross (Rakstrarjáttan)

Stovnarnir fáa somu játtan. Heilbrigdið hevur 20 viðgerðarpláss, meðan Blákross hevur 15 viðgerðarpláss. Hví fáa stovnarnir somu játtan?

Svar:

Viðgerðarheimini Heilbrigdi og Blákross hava í fleiri ár fingið somu stuðulsjáttan á fíggjarlógini og fyritreytirnar hjá stovnunum eru ikki broyttar, bert tí teir verða settir á fíggjarlógina við eini rakstrarjáttan ístaðin. Í fyrstu siftu er sama upphædd sett á til rakstrarjáttanina á stovnunum. Hvørt talið av viðgerðaplássum skal verða býtislykil fyri játtanina til stovnarnar, hevur landsstýrismaðurin ikki tikið støðu til enn. Aðrir býtislyklar kundu verið talið av viðgerðum, sum ikki nýtast at hanga saman við talinum av viðgerðarplássum. Út yvir viðgerðarplássini hevur Blákrossheimið ein búfelagsskab við 8 plássum, har persónar, sum hava verið í viðgerð, verða útslúsaðir. Harafturat hava viðgerðarstovnarnar eisini ambulantan aktivitet. 

11.21.6.07. Bjálvingarstuðul, hús hjá pensjónistum

Hví er einki sett av til lógarbundna útreiðslu?

Svar:

Sambært lógini um Húsalánsgrunnin o.a. stendur, at Bjálvingarstuðulslánsgrunnurin fær árliga játtan á fíggjarløgtingslógini. Peningur, sum kemur inn sum rentur og avdráttur, fer í Bjálvingarstuðulslánsgrunnin. 

Ætlanin hevur verið at broyta lógina soleiðis, at Húsalánsgrunnurin sjálvur fíggjar bjálvingarstuðulin. Hetta er tíverri ikki gjørt, men landsstýrismaðurin hevur ætlanir um hetta komandi ár.

Viðvíkjandi umsóknum, so verður roknað við umleið 48 umsóknir í ár.

Sostatt eru um 48 umsóknir á 80.000 kr. svarandi til uml. 3,8 mió kr.
11.22.1.01. Rentustudningur til húsabygging (Lógarbundin játtan)

Hví vísir roknskapurin fyri 2001 689 tkr.?

Roknskapurin vísir -689 tkr.  Rentustudningur er givin sambært løgtingslóg nr. 118 frá 18. juni 1997 um rentustudning til samansparing til húsabygging. Tað verða latin 3% um árið í rentustudningi til samansparing, ið er ætlað til sethúsa- og íbúðabygging ella -keyp ella til at keypa grundstykki til sethúsa- ella íbúðabygging.

Innskot kann í mesta lagi vera 30 tkr. í einum kalendaraári.  Rentustudningur verður veittur í longsta lagi í 8 ár. Um samansparingin ikki er nýtt sambært endamálinum innan hesi 8 árini, ella hon verður leysgivin í úrtíð, verður rentustuðulin goldin landskassanum aftur.

Inntøka landskassans av afturgoldnum rentustuðli fyri 2001 var 689 tkr. hægri enn útreiðsla landskassans av útgoldnum rentustuðli.  

Mettur rentustuðul fyri 2002 brutto á fíggjarlógini er 580 tkr. Væntast kann tí eitt avlop av játtanini eisini í hesum árinum. Ógjørligt er at meta um hetta avlopið, tí rentuinntøkurnar eru ókendar.

Ynskt verður at fáa nýggjastu metingarnar fyri 2003 fyri allar konti undir grein 11.

Burtursæð frá eykajáttanum og fíggjarnevndarskjølum, ið eru og verða løgd fram, eftir at fíggjarlógaruppskotið 2003 varð lagt fyri Løgtingið, eru metingarnar óbroyttar.

Bill Justinussen
landsstýrismaður

Tórshavn, tann 18-11-2002

